
Matvælaráðuneytið 

Borgartúni 26 

105 Reykjavík 

 

Reykjavík, 8. nóvember 2022 

 

Efni: Drög að breytingu á lögum nr. 79/1997 um veiðar í fiskveiðilandhelgi Íslands (aflvísir)  

Samtök fyrirtækja í sjávarútvegi (SFS eða samtökin) hafa tekið til umsagnar drög að breytingu á lögum nr. 

79/1997 um veiðar í fiskveiðilandhelgi Íslands (aflvísir), sem auglýst voru í samráðsgátt stjórnvalda 24. 

október sl.   

Með drögunum eru lagðar til breytingar á 5. gr. laga nr. 79/1997 um veiðar í fiskveiðilandhelgi Íslands, 

sem ætlað er að ýta undir breytingar á fiskiskipum þannig að draga megi úr olíunotkun þeirra. Með 

fyrirhugaðri breytingu á lögunum er lagt til að stærðartakmörk haldist en að afnumin séu takmörk 

varðandi skrúfustærð og vélarafl (svokallaður aflvísir). SFS telja frumvarpið leggja gott til í þeirri vegferð 

að draga úr notkun á jarðefnaeldsneyti við fiskveiðar. 

Ljóst er að aflvísir hefur áhrif á það hvort aðilar taki í notkun ný og sparneytnari skip, sem hafa aukið afl 

vegna stærri skrúfu. Afnám aflvísis kann enn fremur að stytta siglingatíma skipa við veiðar og þar af 

leiðandi minnka notkun þeirra á olíu. 

Mikil þróun hefur átt sér stað í hönnun og rekstri fiskiskipa undanfarin 20 ár. Stöðugt er unnið að því að 

ná árangri í loftslags- og umhverfismálum, meðal annars með því að draga úr olíunotkun við fiskveiðar 

með bættri orkunýtingu. Aukinni skrúfustærð er þar eitt dæmi. Þrátt fyrir að íslenskur sjávarútvegur hafi 

náð að draga úr olíunotkun um ríflega 40% frá árinu 2005, þá má gera enn betur.  

 

Sjávarútvegur hefur sett sér háleit markmið í loftslagsmálum og leggur mikla áherslu á að draga úr 

útblæstri gróðurhúsalofttegunda. Í því skyni hafa SFS löngum lagt áherslu á við stjórnvöld, að þess verði 

gætt að regluverk hindri ekki áframhaldandi þróun í orkunýtingu og orkuskiptum.  

 

Samtökin vekja athygli á að reglur um stærðarmörk á fiskiskipum hafa þróast á löngum tíma. Í mörgum 

tilvikum var breyting gerð á grundvelli málamiðlunar, þar sem ólík sjónarmið voru í einhverjum tilvikum 

um meðal annars veiðisvæði, tegund veiðarfæra, tegundir fiskiskipa og byggðafestu. Þess má vænta að 

slík sjónarmið séu einhverju leyti enn til staðar. Komi til þess á síðari stigum að gera þurfi breytingar á 

reglum um stærðarmörk, þarfnast þær vandaðrar umræðu á vettvangi stjórnvalda og hagsmunaaðila. 

*** 

Samtökin telja boðaða breytingu skref í rétt átt og leggja því til að frumvarpið verði samþykkt.  

Að lokum lýsa samtökin sig reiðubúin til að eiga samtal við fulltrúa ráðuneytisins til að gera nánari grein 

fyrir sjónarmiðum samtakanna. Jafnframt er áskilinn réttur til að koma að frekari athugasemdum á síðari 

stigum, gerist þess þörf.  

 

Virðingarfyllst, 

f.h. SFS 

 

___________________________________________________ 

Heiðrún Lind Marteinsdóttir, framkvæmdastjóri 

 

 

 


